
　　诸比丘！过去世时，有王闻未曾有好弹琴声，极生爱乐、耽缅

染着。问诸大臣：‘此等何声，甚可爱乐？’

　　大臣答言：‘此是琴声。’

　　王语大臣：‘取彼声来。’

　　大臣受教，即往取琴来，白言：‘此是琴，作好声者。’

　　王语大臣：‘我不用琴，取其先闻可爱乐声来。’

　　大臣答言：‘如此之琴有众多种具，谓有柄、有槽、有丽、有弦、

有皮，巧方便人弹之。得众具因缘乃成音声，非不得众具而有音声

前所闻声久已过去，转亦尽灭不可持来。’

　　尔时，大王作是念言：‘咄！何用此虚伪物为？世间琴者是

虚伪物，而令世人耽缅、染着。汝今持去，片片析破，弃于十方。’

大臣受教，析为百分，弃于处处。

　　如是比丘！若色、受、想、思、欲，知此诸法无常、有为、因缘所

生，而便说言是我、我所，彼于异时一切悉无。诸比丘！应作如是

平等正智如实观察。【契经　六入诵】

